
GOFAL, CHWARAE, DYSGU A DATBLYGIAD PLANT 
YMARFER A THEORI 

Uned 330: Egwyddorion a damcaniaethau sy'n dylanwadu ar ofal, dysgu chwarae a 
datblygiad plant yn yr 21ain ganrif yng Nghymru 

 
 
Sylwadau Cyffredinol 
 

Mae'r fformat, yr arddull a'r mathau o gwestiynau yn y papur hwn yn gyson â phapurau 
blaenorol a'r rhai a ddefnyddiwyd yn y papur Deunyddiau Asesu Enghreifftiol. Nid oedd 
unrhyw gwestiynau annisgwyl, ac ymatebodd yr ymgeiswyr yn dda i'r cwestiynau ym mhob 
rhan o'r papur. Roedd y mathau o gwestiynau yn darparu amrediad o gwestiynau tariff is a 
thariff uwch ar draws cynnwys manyleb uned 300. Roedd y cwestiynau'n profi gallu'r 
ymgeiswyr i ddefnyddio'u gwybodaeth a'u dealltwriaeth o egwyddorion a damcaniaethau 
testunau 1-5.  

Cafodd yr arholiad ei sefyll ar-lein a thrwy gopïau papur. Roedd y cwestiynau'n hygyrch i'r 
mwyafrif o'r ymgeiswyr a mesurwyd amseru'r papur yn dda wrth i'r ymgeiswyr ymateb yn dda 
ac yn fanwl i'r holl gwestiynau a ofynnwyd. Roedd yr ymatebion yn glir ar y cyfan, a gallai'r 
arholwyr ddeall y testun. Roedd ysgrifen rhai o'r ymgeiswyr yn fawr iawn ac roeddent wedi 
mynd yn brin o le yn gyflym, ond yn amlach na pheidio, gwnaethant ddefnyddio'r dalenni 
ychwanegol i gwblhau eu hymateb. Cafodd ymatebion eu gwella gan y cyfle i sefyll yr 
arholiad ar-lein, gan fod yr ymatebion yn gliriach a bod mwy o le i'w cwblhau. Mae llawer o 
ddysgwyr yn elwa ar allu teipio yn hytrach nag ysgrifennu eu hatebion, er mwyn addasu a 
chywiro eu hymateb.  Rhoddwyd cynnig ar bob cwestiwn ac nid oedd yr un o'r cwestiynau yn 
fwy heriol na'r hyn sydd wedi'i ddefnyddio mewn unrhyw bapur arall ar gyfer yr uned hon. 
Roedd atebion yr ymgeiswyr yn amrywio o ran manylder a chydnabuwyd y berfau 
gorchmynnol drwy ddefnyddio sgiliau ysgrifennu yn llwyddiannus er mwyn sicrhau y gellid 
ennill y marciau uchaf. Mae hyn yn arbennig o bwysig i ganlyniadau asesiadau uwch wrth 
gyfeirio at fathau penodol o gwestiynau. Roedd yn galonogol iawn gweld mai ychydig iawn 
o'r ymgeiswyr a ddefnyddiodd bwyntiau bwled lle roedd angen esbonio neu drafod yn yr 
ymateb.  

Sylwadau am gwestiynau/adrannau unigol 
 
Cw.1   Mae plant blwyddyn 1 wedi bod yn cynllunio garej mecanydd (mechanic’s 

garage). Bydd y garej yn rhan o ardal chwarae rôl newydd yn yr awyr agored.  
Esboniwch beth yw gwerth cymryd rhan mewn gweithgareddau chwarae rôl i 
ddatblygiad cyfannol plant.  

 
Roedd y cwestiwn hwn yn gyflwyniad cadarnhaol i'r papur a rhoddwyd y marciau 
uchaf i'r mwyafrif o'r ymgeiswyr am fynegi esboniad da iawn a gwybodaeth a 
dealltwriaeth glir o werth datblygiad cyfannol plant wrth gymryd rhan mewn profiad 
addysgol. Rhoddodd y senario sylfaen i drafodaeth a ffocws sy'n gysylltiedig ag 
ymarfer ac roedd yn cefnogi trafodaeth gadarnhaol am gefnogi datblygiad cyfannol 
plant a phobl ifanc rhwng 0 a 19 oed. Mae'r cwestiynau hyn yn galluogi'r ymgeiswyr i 
fyfyrio ar brofiadau seiliedig ar waith ac i gysylltu eu gwybodaeth â datblygiad 
cyfannol. Ni roddodd nifer bach o'r ymgeiswyr ddigon o fanylion am ddatblygiad 
cyfannol plant, ac roedd eu hesboniad yn canolbwyntio ar werth gweithgareddau 
chwarae rôl yn hytrach na gwerth datblygiad cyfannol plant wrth gymryd rhan mewn 
gweithgareddau chwarae rôl. Cafwyd ymatebion yn cyfeirio at bwysigrwydd 
cyfathrebu cymdeithasol a magu hyder drwy chwarae rôl, a hefyd fanteision 
profiadau ymarferol i gefnogi datblygiad cyfannol, ac esboniwyd datblygiad corfforol 
gan ganolbwyntio ar feithrin sgiliau echddygol bras a manwl drwy gynnal gwahanol 
weithgareddau yn ymwneud â'r senario garej mecanydd. Esboniodd ymgeiswyr werth 
rheolau dysgu a chymryd tro, a'r ffordd y gall chwarae rôl gefnogi'r agweddau 
cymdeithasol, moesol ac emosiynol ar ddatblygiad drwy chwarae. Roedd yr 
ymatebion bandiau uwch yn cynnwys esboniadau yn ymwneud ag agweddau ar 
ddatblygiad cyfannol, lle roedd yr ymgeiswyr yn gallu myfyrio ar eu dealltwriaeth o'r 
ffordd y gall cymryd rhan mewn gweithgareddau grŵp gefnogi profiadau dysgu 
cadarnhaol. Ar y cyfan, roedd hwn yn gwestiwn a enillodd farciau uchel a chafodd 
ymgeiswyr ddechrau da i'w papur arholiad. 
 

Cw.2  Mae Holly yn byw gyda’i mam sy’n cael anawsterau (difficulties) â symudedd.  
 

(a)   Amlinellwch y cyfrifoldebau allai fod gan Holly fel gofalwr ifanc.  
  Roedd y cwestiwn hwn yn gofyn i'r ymgeiswyr fyfyrio ar anghenion unigolyn a 

gallu amlinellu'r anawsterau a allai godi mewn perthynas ag angen penodol. 
Mae bod yn ofalwr ifanc yn brofiad rhy gyffredin o lawer y mae llawer o blant 
mewn cymdeithas yn ei wynebu, ac mae'r cwestiwn hwn yn rhoi cyfle i 
ddangos dealltwriaeth o'r ffactor cyfredol a chyfoes hwn a'r effaith ar iechyd a 
llesiant. Mae'r cwestiwn yn rhoi senario lle mae plentyn, sef Holly, yn byw 
gyda'i mam ac yn ofalwr ifanc, ac roedd angen i'r ymgeiswyr amlinellu'r 
cyfrifoldebau a allai fod gan Holly fel gofalwr ifanc yn eu hymatebion. 
Rhoddodd y mwyafrif o'r ymgeiswyr atebion manwl a chlir i amlinellu'r 
cyfrifoldebau a allai fod gan Holly, ac roedd yr ymatebion yn cynnwys 
gweithgareddau domestig fel coginio a glanhau a rheoli'r cartref, fel talu'r 
biliau a siopa am fwyd. Roedd yr ymgeiswyr hefyd yn gallu amlinellu 
anghenion gofal personol posibl mam Holly, fel golchi, ac anghenion y teulu 
neu frodyr a chwiorydd eraill y gallai fod angen mynd â nhw i'r ysgol neu eu 
casglu oddi yno. Roedd yr ymgeiswyr yn gallu rhoi manylion yn eu 
hymatebion drwy gyfeirio at anghenion a chyfrifoldebau fel trefnu a chasglu 
meddyginiaethau, a rhoi meddyginiaeth pe bai angen. Cafwyd rhai ymatebion 
emosiynol a oedd yn cyfeirio at Holly yn treulio amser gyda'i mam ac yn cadw 
cwmni iddi. Yn gyffredinol, rhoddwyd marciau uchel i'r ymgeiswyr am eu 
hymatebion i'r cwestiwn hwn, gan fod eu hymatebion yn gadarnhaol ac yn 
benodol, ac yn dangos gwybodaeth a dealltwriaeth gadarn o gyfrifoldebau 
gofalwyr ifanc.   

(b)  Disgrifiwch sut mae bod yn ofalwr ifanc yn effeithio ar iechyd a llesiant 
Holly.  

 
Mae'r cwestiwn hwn yn ymhelaethu ar gwestiwn C2 (a) ac yn gofyn i'r 
ymgeiswyr ystyried anghenion Holly fel gofalwr ifanc, ac i ddisgrifio effaith bod 
yn ofalwr ifanc ar iechyd a llesiant Holly. Cafwyd ymatebion da iawn i'r 
cwestiwn hwn, wrth i ymgeiswyr ganolbwyntio ar Holly a'i hanghenion fel 
plentyn/person ifanc a dangos empathi tuag at ei hanghenion a'i anawsterau 
fel gofalwr ifanc. Canolbwyntiodd y mwyafrif o'r ymgeiswyr ar gydberthnasau 
Holly a'i bywyd cymdeithasol, a'r ffaith na allai o bosibl gymryd rhan yn yr un 
gweithgareddau â phobl eraill o'r un oed, neu y gallai ei chael hi'n anodd 
gwneud ffrindiau neu eu cadw.  Dywedodd llawer o'r ymgeiswyr y gallai ei 
phresenoldeb yn yr ysgol ddirywio neu y gallai ei gwaith ysgol ddioddef gan ei 
bod yn defnyddio ei hamser personol i ofalu am ei mam ac i gyflawni ei 
chyfrifoldebau cadw tŷ. Yn aml, roedd yr ymgeiswyr yn gallu disgrifio'r mathau 
o heriau emosiynol y gallai Holly eu hwynebu fel gofalwr ifanc, a'r modd y 
gallai ei hiechyd a'u llesiant ddirywio am ei bod yn teimlo'n bryderus, o dan 
straen neu wedi'i llethu gan ei chyfrifoldebau. Yn gyffredinol, roedd yr 
ymatebion yn fanwl ac yn wybodus, ac yn dangos dealltwriaeth glir drwy C2 
(a) a (b). 
 

Cw.3  Mae pwysau gan gyfoedion (peer pressure) yn gallu dylanwadu’n gryf ar y  
 penderfyniadau rydyn ni’n eu gwneud.  

Crynhowch (summarise) sut mae pwysau gan gyfoedion yn gallu effeithio ar 
ymddygiad plentyn a sut byddai’n gallu arwain at fwlio.  
 
Roedd y cwestiwn hwn yn galluogi'r ymgeiswyr i ddangos eu gwybodaeth a'u 
dealltwriaeth o'r ffordd y gall pwysau gan gyfoedion effeithio ar ymddygiad plentyn a 
sut y gall arwain at fwlio. Roedd yr ymgeiswyr yn gallu rhoi crynodebau da iawn a 
oedd yn dangos gwybodaeth gadarn am ffactorau a all effeithio ar ymddygiad plant 
ac a all newid mewn lleoliadau a sefyllfaoedd gwahanol. Rhoddodd rhai ymatebwyr 
grynodeb o'r modd y mae pwysau gan gyfoedion yn creu disgwyliad i gydymffurfio 
mewn grwpiau a'r ffordd y mae ymddygiadau eraill yn dylanwadu ar ymddygiad plant 
ac yn ei newid, gan eu bod am 'ffitio i mewn' er mwyn bodloni disgwyliadau'r grŵp. 
Roedd llawer o'r ymgeiswyr yn gallu ategu eu crynodebau drwy ddatblygu eu 
hymatebion gan gyfeirio at yr angen i ymddwyn mewn ffordd benodol, a all fod yn 
annerbyniol yn gymdeithasol neu'n greulon i eraill, a'r modd y gall pwysau gan 
gyfoedion annog a chefnogi'r ymddygiad negyddol hwn. Roedd trafodaethau'r 
ymgeiswyr yn cynnwys cysylltiadau da â'r ffordd y gall yr ymddygiadau neu 
agweddau negyddol hyn arwain at fwlio. Roedd llawer o'r ymgeiswyr yn gallu 
cysylltu'r ddwy agwedd ar bwysau gan gyfoedion sy'n arwain at fwlio â'i gilydd yn 
dda, a gwnaethant ennill marciau yn y bandiau uwch am grynodeb da iawn.  

Cw.4  Mae damcaniaeth ymddygiadol B.F. Skinner yn seiliedig ar system o 
atgyfnerthu cadarnhaol a negyddol (positive and negative reinforcement).  

 
(a) Amlinellwch beth yw prif nodweddion damcaniaeth ymddygiadol B.F. 

Skinner.   
Roedd y cwestiwn hwn yn gofyn i'r ymgeiswyr ganolbwyntio ar y 
ddamcaniaeth yn benodol ac yn gofyn iddynt ddangos gwybodaeth yn 
seiliedig ar gefnogi ymddygiad cadarnhaol a chydnabod damcaniaeth 
ymddygiadol y damcaniaethwr B.F. Skinner. Rhoddwyd amrywiaeth eang o 
farciau i'r ymatebion a gafwyd, ac roedd nifer bach o'r ymgeiswyr yn ansicr 
ynglŷn â damcaniaeth Skinner neu wedi camddeall y ddamcaniaeth dan sylw 
ac wedi trafod damcaniaeth damcaniaethwr arall. Cafodd y cwestiwn hwn ei 
ddarparu yn yr hysbysiad ymlaen llaw fel maes penodol i'w adolygu er mwyn 
annog dysgwyr i ganolbwyntio ar gydnabod sut y gellir defnyddio 
damcaniaethau datblygu ymddygiad i gefnogi ymddygiad plant.  
Amlinellodd yr ymgeiswyr y brif ddamcaniaeth a oedd yn ymwneud â blwch 
Skinner a'r ffordd y defnyddiwyd dulliau atgyfnerthu cadarnhaol i newid 
ymddygiad llygoden fawr lwglyd a roddwyd yn y bocs. Roedd yr ymgeiswyr yn 
gallu mynegi mecanwaith y blwch a'r prosesau a ddefnyddiwyd er mwyn i'r 
llygoden fawr gael y pelenni bwyd. Roedd llawer o'r ymgeiswyr yn deall y 
mathau o ddulliau atgyfnerthu yn y ddamcaniaeth ymddygiadol, ac 
amlinellodd llawer ohonynt egwyddorion cyflyru gweithredol drwy ddulliau 
atgyfnerthu cadarnhaol a negyddol.  
 

(b)   Myfyriwch (reflect) ar y gwobrau a’r cosbau (rewards and sanctions) 
sy’n cael eu defnyddio mewn ymarfer sy’n cefnogi damcaniaeth 
ymddygiadol Skinner.  

 
Roedd y cwestiwn hwn yn rhoi cyfle i esbonio'r drafodaeth a ddefnyddiwyd yn 
C4 (a) ac yn galluogi'r ymgeiswyr i adlewyrchu gwybodaeth ddamcaniaethol 
mewn ymarfer. Roedd yr ymgeiswyr yn gallu trafod y dulliau a'r strategaethau 
a ddefnyddir mewn lleoliadau er mwyn annog ac atgyfnerthu ymddygiad 
cadarnhaol a lleihau ymddygiad negyddol. Roedd yr ymgeiswyr yn gallu 
myfyrio ar y gwobrau a’r cosbau sy’n cael eu defnyddio mewn ymarfer a 
chysylltu hyn â damcaniaeth ymddygiadol Skinner. Roedd marciau uchel ar 
gael ar gyfer y cwestiwn hwn, a oedd yn gofyn am fyfyrdod clir a phenodol er 
mwyn ennill marciau yn y bandiau uwch. Rhoddwyd amrywiaeth eang o 
farciau i'r ymgeiswyr, ac yn gyffredinol, gwnaethant ennill marciau yn y 
bandiau uwch gan fod eu hymatebion yn fanwl, yn glir ac yn myfyrio ar eu 
profiadau seiliedig ar waith proffesiynol. Gan fod y cwestiwn hwn yn gofyn i'r 
ymgeiswyr fyfyrio ar y gwobrau a'r cosbau, cafwyd llai llai o ymatebion 
ardderchog a oedd yn dangos ymateb manwl. Yn gyffredinol, rhoddwyd 
marciau uchel ar gyfer y cwestiwn hwn, ac roedd yr ymgeiswyr yn gallu 
mynegi eu hunain yn dda iawn, gan ddangos gwybodaeth a dealltwriaeth dda 
o ddulliau atgyfnerthu ymddygiad cadarnhaol a negyddol.  

Cw.5  Mae gweithwyr iechyd proffesiynol yn gweithio mewn amrywiaeth o leoliadau 
yn y gymuned er mwyn ‘galluogi a grymuso’ (enable and empower) cleifion 
sydd yn eu gofal’. Esboniwch sut mae rolau amrywiol y Gweithwyr Iechyd 
Proffesiynol Perthynol (Allied Health Professionals: AHP) yn cefnogi ac yn 
hybu iechyd plant.  

 
Roedd y cwestiwn hwn yn rhoi cyfle i esbonio amrywiaeth o Weithwyr Iechyd 
Proffesiynol Perthynol, a allai fod wedi cael eu trafod yn gyffredinol neu'n benodol. 
Rhoddodd llawer o'r dysgwyr esboniad cyffredinol o'r ffordd y mae gwahanol 
Weithwyr Iechyd Proffesiynol Perthynol yn y gymuned yn helpu i ddiwallu anghenion 
pobl ac yn eu cefnogi drwy gynnig dulliau a strategaethau arbenigol i drin, goresgyn 
neu gefnogi problemau iechyd, llesiant a gofal cymdeithasol.  Roedd yr ymgeiswyr yn 
gallu canolbwyntio ar unrhyw Weithiwr Iechyd Proffesiynol Perthynol o amrywiaeth o 
weithwyr iechyd proffesiynol arbenigol, sef therapyddion, therapyddion cerddoriaeth, 
therapyddion drama, dietegwyr, therapyddion galwedigaethol, orthoptegwyr,  
parafeddygon, ffisiotherapyddion, podiatregwyr, seicolegwyr, prosthetyddion, 
therapyddion lleferydd ac iaith. Cafwyd esboniadau da o rolau gweithwyr megis 
therapyddion lleferydd ac iaith, parafeddygon a therapyddion cerddoriaeth, a 
drafodwyd yn eglur, gan esbonio sut maent yn cefnogi iechyd plant.  Hefyd, 
canolbwyntiwyd ar rolau seicolegwyr a ffisiotherapyddion, a chafwyd esboniadau da 
a oedd yn dangos gwybodaeth a dealltwriaeth o'u rolau yn y gymuned. Serch hynny, 
ni chyfeiriwyd at Weithwyr Iechyd Proffesiynol Perthynol rheoleiddiedig, ac yn aml, 
cafodd rolau gweithwyr iechyd proffesiynol nad ydynt yn Weithwyr Iechyd 
Proffesiynol Perthynol eu hesbonio, gan olygu na lwyddwyd i fodloni disgwyliadau’r 
cwestiwn hwn. Rhoddwyd marciau yn y bandiau is ar gyfer y cwestiwn hwn yn gyson, 
gan nad oedd yr atebion a roddwyd yn bodloni gofynion cwestiwn.  
 

Cw.6 Mae sgiliau llythrennedd digidol yn bwysig o ran dysgu plant.  
 

(a) Archwiliwch beth yw manteision cyfleoedd dysgu digidol er mwyn hybu 
dysgu a datblygiad mewn plant.  

 
Mae'r cwestiwn hwn yn gofyn i'r ymgeiswyr archwilio beth yw manteision 
cyfleoedd dysgu digidol er mwyn hybu dysgu a datblygiad mewn plant. 
Cafodd y cwestiwn hwn ei ddarparu yn yr hysbysiad ymlaen llaw fel maes 
penodol i'w adolygu ar gyfer yr arholiad, gan ganolbwyntio ar bwysigrwydd a 
gwerth sicrhau bod plant yn cael cyfleoedd gwahanol (mewn amgylcheddau 
dysgu ffurfiol ac anffurfiol) i hybu eu dysgu a'u datblygiad. Roedd yr 
ymgeiswyr yn gallu trafod amrywiaeth o achlysuron a chyfleoedd lle mae 
plant yn defnyddio technoleg ac yn cael profiadau digidol, a oedd yn rhoi 
enghreifftiau allweddol o ddysgu cadarnhaol a chydweithio drwy lwyfannau 
ar-lein a digidol.  Roedd y cwestiwn hwn yn galluogi'r ymgeiswyr i drafod eu 
profiadau mewn lleoliad gwaith a'u profiadau o addysgu sgiliau technolegol i 
blant. Roedd yr ymgeiswyr yn gallu trafod amrywiaeth o lwyfannau dysgu ar-
lein a digidol yn ôl enw a rhaglen ac archwilio eu manteision o ran meithrin y 
sgiliau i alluogi plant i ddefnyddio technoleg fodern yn fedrus ac yn abl. 
Creodd y cwestiwn hwn archwiliad da ag ystyriaeth glir o'r ffordd y mae dysgu 
digidol yn paratoi plant ar gyfer byd gwaith technolegol y dyfodol ac yn 
darparu heriau a fydd yn helpu o ran cwblhau tasgau a datrys problemau. 
Roedd llawer o'r ymatebion yn cynnwys sut mae cyfleoedd dysgu digidol yn 
helpu i feithrin sgiliau cyfathrebu a gwybodaeth a dealltwriaeth o gyfryngau 
digidol. Yn gyffredinol, rhoddwyd marciau uchel ar gyfer y cwestiwn hwn a 
dangosodd yr ymgeiswyr wybodaeth a dealltwriaeth glir o amrywiaeth o 
dechnolegau, adnoddau a thechnegau.  

(b) Disgrifiwch sut mae dysgu digidol yn gallu cefnogi plant i ddeall 
diogelwch ar-lein.    

 
Roedd y cwestiwn hwn yn datblygu 6 (a) ymhellach drwy ychwanegu at 
fanteision sgiliau llythrennedd digidol a disgrifio sut y gall dysgu digidol 
gefnogi dealltwriaeth plant o ddiogelwch ar-lein. Mae'r cwestiwn hwn yn 
canolbwyntio ar y gwahanol agweddau ar amlygiad ar-lein a'r peryglon y mae 
angen i blant fod yn ymwybodol ohonynt a gwybod sut i ddiogelu eu hunain 
rhagddynt, manipiwleiddio a sut i gymryd rhan mewn profiadau ar-lein diogel. 
Disgrifiodd ymgeiswyr bwysigrwydd meddu ar y wybodaeth i gadw'n ddiogel 
ar-lein ac ymddwyn yn briodol ar-lein, deall manteision cadarnhaol meithrin 
gwybodaeth drwy ffynonellau ar-lein, yn ogystal â deall y ffactorau negyddol 
a'r peryglon a all fod yn gysylltiedig â hynny. Roedd yr ymgeiswyr y gallu 
dangos dealltwriaeth gadarn o'r cymorth y mae ysgolion yn ei gynnig drwy 
sicrhau bod plant yn deall pwysigrwydd diogelu eu hunain ar-lein rhag i rywun 
arall gael mynediad i'w cyfrifon a chreu cyfrineiriau. Hefyd, trafododd 
ymgeiswyr bwysigrwydd cyfathrebu ar-lein, cyfeillgarwch a chadw mewn 
cysylltiad â ffrindiau a theulu. Cafwyd ymatebion da iawn i'r cwestiwn hwn, 
gydag amrywiaeth o bwyntiau allweddol gwerthfawr, a oedd yn mynegi 
dealltwriaeth gadarn o'r maes pwnc hwn.  

 
Cw.7  Myfyriwch ar effaith y rhaglen gydweithredol ‘y 1000 diwrnod cyntaf’ mewn 

perthynas ag ymyrryd yn gynnar (early intervention) a hybu llesiant y plentyn.  
 

Mae'r cwestiwn hwn yn galluogi'r ymgeiswyr i fyfyrio ar effaith rhaglen gydweithredol 
‘y 1000 diwrnod cyntaf’ ac ystyried pwysigrwydd ymyrryd yn gynnar wrth hybu llesiant 
y plentyn. Cafodd y cwestiwn am ‘y 1000 diwrnod cyntaf’ ei nodi yn yr hysbysiad 
ymlaen llaw fel maes penodol i'w adolygu. Mae'r cwestiwn hwn yn canolbwyntio ar 
annog yr ymgeiswyr i ddefnyddio eu gwybodaeth a'u dealltwriaeth o raglenni newydd 
a rhaglenni sy'n datblygu sy'n anelu at wneud newid ar gyfer cenedlaethau'r dyfodol 
yng Nghymru. Roedd yr ymgeiswyr yn gallu myfyrio ar berthnasedd rhaglen ‘y 1000 
diwrnod cyntaf’ o ran sicrhau canlyniadau gwell a chefnogi pob plentyn i gael 
dechrau iach mewn bywyd. Roedd yr ymatebion yn cynnwys ystod oedran y plant a 
fydd yn cael eu cefnogi a gwerth y cymorth a'r gofal a roddir i rieni/gofalwyr wrth 
baratoi ar gyfer eu plentyn yn ystod beichiogrwydd. Myfyriodd llawer o'r plant ar 
risgiau gordewdra yn ystod beichiogrwydd a sut mae'r rhaglen yn cefnogi mamau 
drwy gynnig rhaglenni colli pwysau effeithiol ac annog ffordd o fyw a deiet maethlon 
iach. Roedd yr ymatebion yn cynnwys y cymorth a'r wybodaeth a roddir drwy raglen 
‘y 1000 diwrnod cyntaf’ o ran sicrhau bod pob rhiant/gofalwr yn gallu manteisio ar 
gymorth cymunedol, gwybodaeth, cyngor a help mewn perthynas â diogelwch, 
sgiliau rhianta, bwydo ar y fron a bwydo â photel. Roedd yr ymgeiswyr yn gallu 
mynegi nod y rhaglen a dangos gwybodaeth a dealltwriaeth glir o'r cyfleoedd a 
gynigir drwy gael cymorth sy'n anelu at leihau anghydraddoldebau a sicrhau 
canlyniadau gwell.  

Cw.8  Cafodd y ddamcaniaeth troell chwarae (play spiral theory) ei datblygu gan 
Janet Moyles. Mae’n seiliedig ar blant yn chwarae mewn amgylchedd dysgu llif 
rhydd a strwythuredig (free-flowing and structured).   
Aseswch beth yw manteision y ddamcaniaeth troell chwarae ar gyfer dysgu a 
datblygiad plant.  
 
Mae'r cwestiwn hwn yn annog y dysgwyr i ganolbwyntio ar yr angen i wybod a deall 
sut mae damcaniaethau a dulliau cyfoes a hirsefydledig yn llywio ymarfer a sut y 
gellir eu defnyddio i wneud newid mewn lleoliadau, a chafodd ei ddarparu fel maes 
adolygu penodol yn yr hysbysiad ymlaen llaw ar gyfer yr arholiad. Roedd marciau 
uchel ar gael ar gyfer y cwestiwn hwn, ac ar y cyfan,  roedd yr ymgeiswyr yn gallu 
rhoi asesiad da neu dda iawn wrth asesu beth yw manteision y ddamcaniaeth troell 
chwarae ar gyfer dysgu a datblygiad plant. Roedd yr ymatebion yn amrywio o ran 
dyfnder y wybodaeth a'r ddealltwriaeth o fewn y ffiniau marciau hyn wrth i ymgeiswyr 
fynegi sut mae plant yn gallu symud yn rhydd ac archwilio mewn amgylchedd dysgu. 
Dangosodd ymgeiswyr ddealltwriaeth, manylder a mynegiant llawn o fanteision y 
ddamcaniaeth troell chwarae  a ddatblygwyd gan Janet Moyles ar gyfer dysgu a 
datblygiad plant. Yn aml, roedd yr ymgeiswyr yn gallu myfyrio ar brofiadau a gafwyd 
drwy brofiadau yn y gweithle ac asesu gwerth amgylcheddau dysgu strwythuredig 
wedi'u harwain gan oedolyn ac amgylcheddau dysgu chwarae rhydd, er mwyn annog 
dealltwriaeth a darparu rhyngweithio gwerthfawr ac annog cyfleoedd i archwilio a 
dysgu.   

 
Cw.9  Crynhowch sut mae’r cwricwlwm yng Nghymru yn cefnogi sgiliau personol a 

chymdeithasol.  
Roedd y cwestiwn hwn yn galluogi'r ymgeiswyr i ddatblygu crynodeb o'u gwybodaeth 
am y cwricwlwm, gan ganolbwyntio ar faes sgiliau personol a chymdeithasol. Roedd 
yr ymgeiswyr yn gallu trafod amrywiaeth o feysydd y maent wedi cael profiad 
ohonynt neu y mae ganddynt wybodaeth amdanynt yn seiliedig ar y cwricwlwm yng 
Nghymru. Roedd yr ymgeiswyr yn gallu crynhoi sut mae'r cwricwlwm yn anelu at 
ddatblygu ymdeimlad o hunanwerth a gwerth ei brofiadau addysgu a dysgu. Mae'r 
profiadau sydd gan blant yn canolbwyntio ar ddatblygu cyfrifoldeb personol am 
amrywiaeth o feysydd a gallai ymgeiswyr drafod pwysigrwydd meithrin ymdeimlad o 
barch a datblygu ymddygiadau cadarnhaol tuag at eraill. Dywedodd llawer o'r 
ymgeiswyr ei bod hi'n bwysig bod y cwricwlwm yn datblygu cyfranogiad mewn 
ysgolion a chymunedau drwy feithrin sgiliau personol a chymdeithasol a datblygu 
cyfleoedd i wneud penderfyniadau neu fynegi barn a sicrhau newid drwy lais y 
disgyblion. Roedd y mwyafrif o'r ymgeiswyr yn gallu rhoi crynodeb da neu dda iawn 
ac yn gallu crynhoi cwricwlwm sy'n hybu llesiant plant ac yn hyrwyddo hunan-barch 
plant a'u sgiliau rhyngweithio ag eraill.  

Cw.10  Mae ymchwil ac ymarfer sy’n seiliedig ar dystiolaeth yn cael effaith fawr ar 
ddeddfwriaeth a mentrau’r llywodraeth. Mae adolygiad Donaldson ‘Dyfodol 
Llwyddiannus’ wedi arwain at newidiadau sylweddol ar gyfer cwricwlwm 
newydd yng Nghymru.  
Esboniwch beth yw effaith y cwricwlwm presennol ar ddysgu yng Nghymru.  
 
Mae'r cwestiwn hwn yn canolbwyntio ar y newidiadau sylweddol sydd wedi deillio o'r 
cwricwlwm newydd. Cafodd y cwestiwn hwn ei nodi yn yr hysbysiad ymlaen llaw fel 
maes penodol i'w adolygu o fewn maes y fframweithiau cwricwlwm statudol a 
ddefnyddir i lywio gwaith cynllunio er mwyn sicrhau datblygiad cyfannol plant yn 
ymarferol. Roedd yr ymgeiswyr yn gallu rhoi esboniad da o'u profiadau a'u 
gwybodaeth am y cwricwlwm presennol yng Nghymru a mynegi eu dealltwriaeth o'r 
newid a fydd yn digwydd nawr, ac yn y dyfodol, wrth i'r cwricwlwm newydd ddatblygu 
a chael ei fabwysiadu'n ymarferol. Esboniodd yr ymgeiswyr effaith amgylchedd dysgu 
pwrpasol a gwella profiadau dysgu digidol i baratoi dysgwyr ar gyfer cyfleoedd yn y 
dyfodol. Esboniodd yr ymgeiswyr yr amrywiaeth o brofiadau dysgu a'r effaith ar 
ddysgu plant drwy'r pedwar diben. Dangosodd ymatebion yr ymgeiswyr 
ddealltwriaeth o'r cwricwlwm yng Nghymru ac esboniadau datblygedig yn seiliedig ar 
nod y cwricwlwm i ganolbwyntio'r dysgu ar greu profiadau dysgu bywyd go iawn. Yn 
gyffredinol, cafwyd ymatebion da i'r cwestiwn hwn ac roedd yr ymgeiswyr yn gallu 
cysylltu'n dda â'u profiadau dysgu.  

 
Cw.11 Esboniwch beth yw gwerth y strategaeth ‘Cymraeg 2050: Miliwn o siaradwyr 

Cymraeg’ ar ofal, chwarae, dysgu a datblygiad plant.  
 

Mae'r cwestiwn hwn yn canolbwyntio ar wybodaeth a dealltwriaeth yr ymgeiswyr o 
bwysigrwydd y Gymraeg a hybu dysgu yn Gymraeg o fewn eu profiadau, a'u 
gwybodaeth am strategaeth Cymraeg 2050. Roedd yr ymgeiswyr yn gallu esbonio 
gwerth ehangu'r ddarpariaeth Gymraeg wrth addysgu'r blynyddoedd cynnar, a'u 
profiadau o weithio gyda phlant a meithrin eu gwybodaeth a'u dealltwriaeth drwy 
amrywiaeth o weithgareddau a phrofiadau gwahanol. Roedd yr ymgeiswyr hefyd yn 
gallu esbonio gwerth y strategaeth a phwysigrwydd cynyddu nifer y siaradwyr 
Cymraeg a chefnogi gwerthoedd dwyieithrwydd mewn lleoliadau addysg. Yn 
gyffredinol, roedd yr ymgeiswyr yn gallu rhoi esboniad da o werth ‘Cymraeg 2050: 
Miliwn o siaradwyr Cymraeg’ ar ofal, chwarae, dysgu a datblygiad plant a chysylltu 
â'u profiadau proffesiynol a phersonol o ddatblygu'r Gymraeg.   

